
1. Inngangur 

Skýrsla þessi nær yfir starf stjórnar Samtaka orkusveitarfélaga frá aðalfundi samtakanna 9. október 2024 

til aðalfundar 21. ágúst 2026. Á tímabilinu var megináhersla lögð á að efla sameiginlega hagsmunagæslu 

orkusveitarfélaga, tryggja nærsamfélögum sanngjarnan hlut af þeim verðmætum sem verða til við 

orkuvinnslu og styrkja stöðu sveitarfélaga í mótun laga, reglna og stefnu í orkumálum. 

Stærsta einstaka hagsmunamálið var áfram afnám undanþágu orkumannvirkja frá fasteignamati og 

fasteignaskatti. Samhliða því tók stjórnin virkan þátt í umræðu um raforkulög, stjórn vatnamála, verndar- 

og orkunýtingaráætlun, vindorku, leyfisferla, raforkuöryggi og jöfnun raforkuverðs. Stjórnin lagði einnig 

áherslu á reglulegt samtal við ráðherra, þingflokka, ráðuneyti, Samband íslenskra sveitarfélaga, önnur 

hagsmunasamtök og aðildarsveitarfélög. 

Á starfstímabilinu var jafnframt unnið að innri umgjörð samtakanna. Stefnumörkun og starfsáætlun voru 

uppfærðar, samþykktir endurskoðaðar og aukaaðalfundur haldinn 29. apríl 2026. Þá var áfram unnið að 

fræðslu og upplýsingamiðlun, meðal annars með Orkufundi 2025 og kynningarbréfi til nýrra 

sveitarstjórna. 

2. Stjórn, starfsemi og aðildarsveitarfélög 

 

Skipan stjórnar 2024–2026 

Á aðalfundi 9. október 2024 var stjórn samtakanna kjörin til tveggja ára ásamt því var formaður 

tilnefndur. Á fyrsta stjórnarfundi tímabilsins, 30. október 2024, var Guðmundur Haukur Jakobsson síðan 

kjörinn varaformaður og Jónína Brynjólfsdóttir gjaldkeri. Samþykkt var að starfsmaður samtakanna sinnti 

verkefnum ritara. 

Hlutverk Nafn Sveitarfélag 

Formaður Ása Valdís Árnadóttir Grímsnes- og Grafningshreppi 

Aðalstjórn Ísleifur Jónasson Ásahreppi 

Aðalstjórn Jónína Brynjólfsdóttir Múlaþingi 

Aðalstjórn Guðmundur Haukur Jakobsson Húnabyggð 

Aðalstjórn Knútur Emil Jónasson Þingeyjarsveit 

Varastjórn Kristinn Andersen Hafnarfjarðarkaupstað 

Varastjórn Kjartan Benediktsson Fljótsdalshreppi 

Varastjórn Guðný Birna Guðmundsdóttir Reykjanesbæ 

 

Í upphafi starfstímabilsins var Gréta Mar Jósepsdóttir, þjónustufulltrúi hjá Sambandi íslenskra 

sveitarfélaga, starfsmaður samtakanna. Síðar tók Bryndís Gunnlaugsdóttir, lögfræðingur hjá 

Sambandinu, við verkefnum starfsmanns samtakanna. Sambandið annaðist jafnframt bókhald, 

innheimtu árgjalda og aðra umsýslu samkvæmt samningi við samtökin. 

Stjórnarfundir 

Frá 30. október 2024 til 18. júní 2026 hélt stjórnin 18 formlega fundi, nr. 77–94. Flestir fundirnir fóru 

fram með fjarfundarbúnaði, en einnig voru haldnir staðfundir, meðal annars í Reykjanesbæ og í 

Reykjavík. Gert er ráð fyrir að minnst tveir stjórnarfundir bætist við áður en starfstímabilinu lýkur. 

Aðildarsveitarfélög 

Aðildarsveitarfélög Samtaka orkusveitarfélaga voru 23 á tímabilinu. Þau eiga það sameiginlegt að hafa 

hagsmuna að gæta vegna orkuvinnslu, virkjunarmannvirkja, vatnsmiðlunar, orkukosta eða annarra áhrifa 

af nýtingu orkuauðlinda. 

Ásahreppur Bláskógabyggð 

Fjarðabyggð Fljótsdalshreppur 

Flóahreppur Grindavíkurbær 

Grímsnes- og Grafningshreppur Hafnarfjarðarkaupstaður 

Hrunamannahreppur Húnabyggð 

Kjósarhreppur Múlaþing 

Norðurþing Rangárþing ytra 

Reykhólahreppur Reykjanesbær 

Seltjarnarnesbær Skaftárhreppur 

Skeiða- og Gnúpverjahreppur Skorradalshreppur 

Sveitarfélagið Hornafjörður Sveitarfélagið Ölfus 

Þingeyjarsveit  

3. Stefnumörkun og starfsáætlun 2024–2026 

Stjórn samþykkti uppfærða stefnumörkun og starfsáætlun á fundi 7. nóvember 2024. Þar var byggt á 

fyrri stefnumótunarvinnu samtakanna, en upplýsingar um árangur undanfarinna ára og töluleg gögn 

voru uppfærð. Áhersla var lögð á að ríki og sveitarfélög ynnu í takt að orkumálum og að skapað yrði 

traust og sátt um uppbyggingu orkuinnviða og sanngjarna tekjuskiptingu. 

Helstu áherslur starfsáætlunarinnar voru: 

• að sameina orkusveitarfélög um leiðir til innheimtu sanngjarnra skatta og auðlindarentu sem 

skila auknum tekjum til nærsamfélaga; 

• að tryggja að dreifingarkostnaður rafmagns í dreifbýli verði ekki hærri en í þéttbýli; 

• að móta skýra stefnu og löggjöf um vindorku og tryggja aðkomu nærsamfélaga; 

• að standa vörð um hagsmuni sveitarfélaga í breytingum á raforku-, vatna- og leyfislöggjöf; og 

• að efla miðlun upplýsinga, fræðslu og samráð meðal aðildarsveitarfélaga. 

4. Skattlagning orkumannvirkja og tekjur nærsamfélaga 

Afnám undanþágu orkumannvirkja frá fasteignamati og fasteignaskatti var eitt umfangsmesta verkefni 

stjórnarinnar. Málið hefur verið meðal helstu baráttumála samtakanna frá stofnun árið 2011 og var 

unnið áfram á mörgum vettvangi allt starfstímabilið. 

Samtal við stjórnvöld og undirbúningur frumvarps 

Fulltrúar samtakanna funduðu 7. febrúar 2025 með Daða Má Kristóferssyni, fjármála- og 

efnahagsráðherra. Á fundinum var farið yfir samhljóm milli markmiða samtakanna og stefnuyfirlýsingar 

ríkisstjórnarinnar um að stærri hluti tekna af orkumannvirkjum renni til nærsamfélaga. Ráðherra upplýsti 

að unnið væri að afnámi undanþágunnar og að stefnt væri að framlagningu frumvarps. 

Í mars og maí 2025 kynntu sérfræðingar innviðaráðuneytisins og Húsnæðis- og mannvirkjastofnunar 

vinnu við afnám undanþágu vatnsafls-, jarðvarma- og vindorkumannvirkja frá fasteignamati. Stjórnin 

lagði áherslu á hraða framvindu, vandað samráð við sveitarfélög og að skattlagning gæti hafist án óþarfa 

tafa. Aðildarsveitarfélög voru hvött til að kynna sér málið og koma staðbundnum sjónarmiðum á 

framfæri. 

Hagsmunagæsla gagnvart þingflokkum 

Í janúar 2026 undirbjó stjórnin ítarlegt minnisblað og kynningu um afnám undanþágunnar. Fulltrúar 

samtakanna og starfsfólk Sambands íslenskra sveitarfélaga funduðu 29. og 30. janúar með þingflokkum 

Flokks fólksins, Miðflokks, Sjálfstæðisflokks, Samfylkingar og Viðreisnar ásamt fulltrúa Framsóknar. 

Markmiðið var að skýra mikilvægi málsins og hvetja til þess að frumvarpið yrði lagt fram og afgreitt á 

yfirstandandi þingi. 

 

Kynningarfundir í febrúar 2026 

Að frumkvæði Samtaka orkusveitarfélaga var 17. febrúar 2026 haldinn sérstakur kynningarfundur fyrir 

stjórn samtakanna um væntanleg drög að frumvarpi um afnám undanþágu orkumannvirkja frá 

fasteignamati. Árni Sverrir Hafsteinsson og Björn Ingi Óskarsson kynntu vinnuna fyrir hönd 

innviðaráðuneytisins og svöruðu spurningum stjórnar. 

Samtökin beittu sér jafnframt fyrir breiðari kynningarfundi 26. febrúar 2026 þar sem innviðaráðherra 

kynnti fyrir sveitarfélögum drög að frumvarpi til laga um rýmiseignir og afnám undanþágu 

orkumannvirkja frá fasteignamati. Framkvæmdastjórum sveitarfélaga og sveitarstjórnarfulltrúum var 



Samtök orkusveitarfélaga 

Skýrsla stjórnar 2024 - 2026 
 

boðið til fundarins og gefinn kostur á að spyrja spurninga og koma sjónarmiðum sveitarfélaga á 

framfæri. Fundirnir tryggðu að bæði stjórn samtakanna og aðildarsveitarfélög fengju upplýsingar um efni 

frumvarpsdraganna áður en umsagnir voru mótaðar. 

Áherslur samtakanna í útfærslu 

Í umsögnum, minnisblöðum og kynningum lagði stjórnin meðal annars áherslu á eftirfarandi: 

• Fasteignamat orkumannvirkja verði gagnsætt, faglegt og kæranlegt og sveitarfélög fái 

raunverulega aðkomu áður en mat er staðfest. 

• Skattflokkur og álagningarheimild tryggi sveitarfélögum raunhæfar tekjur; miðað verði við allt að 

0,7% álagningu og sveitarfélög hafi svigrúm innan skýrra lagaheimilda. 

• Tekjur renni beint til þeirra sveitarfélaga sem verða fyrir áhrifum og skipting milli sveitarfélaga 

taki mið af raunverulegu áhrifasvæði. 

• Engin sveitarfélög verði fyrir tekjuskerðingu vegna breytinga á mati, skattflokki, jöfnunarkerfi 

eða öðrum útfærsluatriðum. 

• Álagning og innheimta fasteignaskatts haldist í höndum sveitarfélaga, enda sé um sjálfstæðan 

tekjustofn sveitarfélaga að ræða. 

• Sérstök þak- eða hvalrekaákvæði leiði ekki til tvöfaldrar skerðingar, ófyrirsjáanlegra 

tekjutilfærslna eða veikara hvata til orkuuppbyggingar. 

Í mars 2026 samþykkti stjórnin umsögn um drög að frumvarpi um rýmiseignir og afnám undanþágu 

orkumannvirkja frá fasteignamati. Þar var áréttað að útfærslan yrði að vera sanngjörn og gagnsæ, 

tryggja eðlilegan ávinning nærsamfélaga og hvorki skerða tekjur né veikja fjárhagslega stöðu 

sveitarfélaga. Í apríl 2026 lá málið enn ekki fyrir Alþingi og lýsti stjórnin vonbrigðum með tafirnar. Vinnan 

hefur þó skapað skýrari og sameinaðri málstað orkusveitarfélaga sem nýtist í áframhaldandi 

hagsmunagæslu. 

5. Orkulöggjöf, leyfisferlar og verndar- og orkunýtingaráætlun 

Stjórnin tók virkan þátt í samráði um fjölmörg mál sem snertu orkuvinnslu, skipulag og leyfisveitingar. 

Umsagnir voru unnar sjálfstætt eða í samstarfi við ráðgjafa, Samband íslenskra sveitarfélaga og Samtök 

sveitarfélaga á köldum svæðum. 

Einföldun og samræming leyfisferla 

Í janúar 2025 fjallaði stjórnin um frumvarp sem laut að einföldun og samræmingu leyfisferla á sviði 

umhverfis- og orkumála. Stjórnin taldi markmið um skilvirkari ferla almennt jákvætt en lagði fram 

ábendingar um lagalega útfærslu og nauðsynleg viðbrögð við dómi Héraðsdóms Reykjavíkur um 

ógildingu virkjunarleyfis. 

Raforkulög og stjórn vatnamála 

Samtökin og Samtök sveitarfélaga á köldum svæðum fögnuðu í febrúar 2025 frumvarpi um breytingar á 

raforkulögum og lögum um stjórn vatnamála. Markmið þess var að eyða lagalegri óvissu um 

leyfisveitingar til vatnsaflsvirkjana. Í sameiginlegri umsögn var lögð áhersla á skjóta afgreiðslu, nægt 

framboð grænnar orku og einfaldari stjórnsýslu án þess að slakað væri á vönduðum ákvörðunum. 

Verndar- og orkunýtingaráætlun og vindorka 

Stjórnin skilaði umsögnum um endurskoðun laga um verndar- og orkunýtingaráætlun, breytingar á 

þingsályktun um áætlunina og flokkun vindorkukosta. Á árinu 2025 og fyrri hluta árs 2026 var einnig 

fjallað um breytingar á lögum vegna vindorku og verndarflokks áætlunarinnar. Áhersla samtakanna var 

að sveitarfélög og nærsamfélög hefðu raunverulega aðkomu, að reglur væru skýrar og að fjárhagsleg og 

samfélagsleg áhrif orkuverkefna væru metin samhliða umhverfisáhrifum. 

Í apríl 2026 samþykkti stjórnin umsögn um frumvarp vegna vindorku og verndarflokks og hafði skömmu 

áður sent umsögn um flýtingu uppbyggingar raforkuinnviða og einföldun regluverks. 

6. Raforkuöryggi, raforkuverð og samstarf samtaka 

Stjórnir Samtaka orkusveitarfélaga og Samtaka sveitarfélaga á köldum svæðum efldu samstarf sitt á 

tímabilinu. Á sameiginlegum fundum var fjallað um raforkuöryggi, verðmyndun, stöðu rafkyntra svæða 

og leiðir til að tryggja heimilum, sveitarfélögum og minni fyrirtækjum aðgang að raforku á sanngjörnu 

verði. 

Á sameiginlegum fundi voru kynnt möguleg áhrif sólarorkuvera á sveitarfélög og RARIK fjallaði um jöfnun 

raforkuverðs. Stjórnirnar samþykktu ályktun þar sem nýkjörnir þingmenn voru hvattir til að tryggja 

raforkuöryggi og aðgengi að orku á sanngjörnu verði. Jafnframt var kallað eftir sérstakri vernd heimila og 

rafkyntra svæða þegar orkuverð hækkar. 

Í júní 2025 unnu stjórnir samtakanna sameiginlega að greiningu hagsmunamála og næstu skrefum. 

Formönnum beggja samtaka og starfsmanni var falið að draga saman niðurstöður og leggja fram tillögu 

að verkaskiptingu. Samstarfið styrkti sameiginlega rödd sveitarfélaga sem standa annars vegar nærri 

orkuvinnslu og hins vegar glíma við hátt dreifingar- og húshitunarkostnað. 

7. Orkufundur 2025 og fræðslustarf 

Orkufundur Samtaka orkusveitarfélaga var haldinn í Hljómahöll í Reykjanesbæ mánudaginn 26. maí 

2025. Fundinum var jafnframt streymt. Yfirskrift fundarins var samstarf ríkis og sveitarfélaga í einu 

stærsta viðfangsefni samtímans: orkumálum og uppbyggingu innviða. 

Á fundinum ávarpaði Jóhann Páll Jóhannsson, umhverfis-, orku- og loftslagsráðherra, gesti. Hlín 

Benediktsdóttir frá Landsneti fjallaði um verkefni næstu fjögurra ára og uppbyggingu raforkulína, Finnur 

Beck framkvæmdastjóri Samorku um stöðu orkufyrirtækja og Jónína Brynjólfsdóttir, forseti 

sveitarstjórnar Múlaþings, um það sem þurfi að gerast frá sjónarhóli sveitarfélaga. Í pallborðsumræðum 

tók einnig þátt Guðbrandur Einarsson, formaður umhverfis- og samgöngunefndar Alþingis. 

Eftir hlé fjölluðu Tómas Már Sigurðsson um framtíðarsýn HS Orku og Páll Erland um framtíðarsýn HS 

Veitna. Fundinum lauk með samtali Eyjólfs Ármannssonar innviðaráðherra og Ásu Valdísar Árnadóttur 

formanns samtakanna. Orkufundurinn skapaði vettvang þar sem fulltrúar ríkis, sveitarfélaga, 

flutningsfyrirtækis og orkufyrirtækja gátu rætt sameiginlegar áskoranir og ábyrgð. 

Í tengslum við fundinn fór stjórn samtakanna í fræðsluferð um Reykjanes og átti samtal við fulltrúa 

Grindavíkurbæjar og Reykjanesbæjar. Ferðin gaf stjórninni tækifæri til að tengja stefnumótun og 

hagsmunagæslu við aðstæður og reynslu sveitarfélaga á svæðinu. 

8. Fundir, umsagnir og miðlun upplýsinga 

Fundir með ráðherrum og lykilaðilum 

Auk fundarins með fjármála- og efnahagsráðherra áttu fulltrúar samtakanna fundi með Eyjólfi 

Ármannssyni innviðaráðherra og Jóhanni Páli Jóhannssyni umhverfis-, orku- og loftslagsráðherra. Þá var 

haldið reglulegu samtali við sérfræðinga ráðuneyta, Samband íslenskra sveitarfélaga, Samorku, 

orkufyrirtæki og aðra aðila sem koma að mótun og framkvæmd orkustefnu. 

Umsagnir 

Stjórnin vann eða samþykkti umsagnir um fjölbreytt mál, meðal annars einföldun leyfisferla, raforkulög 

og stjórn vatnamála, verndar- og orkunýtingaráætlun, vindorkuverkefni, stefnu stjórnvalda um öflun 

raforku, flýtingu raforkuinnviða og skattlagningu orkumannvirkja. Við gerð umsagna var leitast við að 

tengja sértæk lagaatriði við meginmarkmið samtakanna um sanngjarna tekjuskiptingu, skýra aðkomu 

sveitarfélaga og samfélagslega sátt. 

Miðlun til aðildarsveitarfélaga 

Fundargerðir, umsagnir og helstu kynningar voru sendar aðildarsveitarfélögum eftir því sem við átti. Í 

tengslum við frumvarpsvinnu um skattlagningu orkumannvirkja var boðað til kynningar og sveitarfélög 

hvött til að senda inn eigin umsagnir með áherslu á staðbundna hagsmuni. 

Að loknum sveitarstjórnarkosningum 2026 var unnið kynningarbréf til nýrra sveitarstjórna. Þar var 

starfsemi samtakanna, stjórn, tilgangur, stefnumörkun og aðildarsveitarfélög kynnt og vakin athygli á 

aðalfundi 21. ágúst 2026. Markmiðið var að tryggja samfellu í þekkingu og þátttöku þrátt fyrir breytingar 

á sveitarstjórnarstiginu. Einnig var sent kynningarbréf til sveitarfélaga sem ekki eru aðilar að 

samtökunum.  

9. Endurskoðun samþykkta og aukaaðalfundur 2026 

Stjórn hóf endurskoðun samþykkta samtakanna í kjölfar umræðna á aðalfundi 2024. Í maí 2025 voru 

Jónína Brynjólfsdóttir og Ísleifur Jónasson skipuð í starfsnefnd ásamt starfsmanni samtakanna. 

Markmiðið var að skýra betur umgjörð stjórnarkjörs, starf kjörnefndar og heimildir til að halda aðalfund 

eftir sveitarstjórnarkosningar. 

Aukaaðalfundur var haldinn í fjarfundi 29. apríl 2026. Sextán fulltrúar sátu fundinn, þar af fimmtán með 

atkvæðisrétt. Tillögur stjórnar að breytingum á 5., 9. og 10. gr. samþykktanna og bráðabirgðaákvæði 

voru afgreiddar. Stærsta breytingin á samþykktunum var fjölgun í stjórn en fundinum barst 

breytingatillaga við tillögu stjórnar þar sem lagt var til að fjölga í stjórn: í stað fimm aðalmanna og þriggja 

varamanna skyldi stjórn framvegis skipuð sjö aðalmönnum og fimm varamönnum. Markmiðið var að 

breikka fulltrúagrunn stjórnar og endurspegla betur fjölbreytni og heildarhagsmuni 

aðildarsveitarfélaganna. Var sú tillaga samþykkt.  

Breytingarnar í heild sinni voru samþykktar með tólf atkvæðum og enginn greiddi atkvæði gegn þeim. 

Með breytingunum var meðal annars: 

• heimilað að halda aðalfund á tímabilinu júní til október eftir sveitarstjórnarkosningar; 

• sett skýrari umgjörð um skipan, hlutverk og störf kjörnefndar; 

• kveðið á um að kjörnefnd óskaði eftir framboðum samhliða fundarboði og legði fram tillögu að 

stjórn; 

• fjölgað í stjórn úr fimm aðalmönnum og þremur varamönnum í sjö aðalmenn og fimm 

varamenn; og 

• Orkufundur skilgreindur sem viðburður sem halda skyldi að minnsta kosti annað hvert ár. 

Á fundinum var kjörnefnd kosin. Aðalmenn voru Ragnar Sigurðsson, formaður nefndarinnar, Arnór 

Benónýsson og Ása Valdís Árnadóttir. Varamenn voru Eyrún Fríða Árnadóttir, Eggert Valur 

Guðmundsson og Jóhanna Hreinsdóttir. Kjörnefnd hóf í framhaldinu undirbúning stjórnarkjörs fyrir 

aðalfund 2026. 

10. Fjármál samtakanna 

Stjórnin fylgdist reglulega með fjárhagsstöðu samtakanna og áætluðum útgjöldum. Ársreikningar áranna 

2024 og 2025 voru yfirfarnir af skoðunarmönnum án athugasemda og sendir aðildarsveitarfélögum til 

kynningar í samræmi við samþykktir. 

Ár Árgjöld Rekstrargjöld Afkoma ársins 

2024 3.900.000 kr. 5.398.292 kr. –1.452.601 kr. 

2025 6.150.000 kr. 5.958.269 kr. 221.437 kr. 

Fjárhæðir samkvæmt ársreikningum 2024 og 2025. 

Árið 2024 var tap af starfseminni 1.452.601 kr. Árið 2025 varð hins vegar 221.437 kr. rekstrarafgangur, 

þrátt fyrir umfangsmikla hagsmunagæslu og viðburðahald. Eigið fé samkvæmt efnahagsreikningi fór úr 

neikvæðri stöðu um 72.729 kr. í árslok 2024 í jákvæða stöðu um 148.708 kr. í árslok 2025. Árgjöld 

hækkuðu jafnframt úr 3,9 m.kr. í 6,15 m.kr. 

Fjárhagsleg staða samtakanna batnaði því milli ára, en áfram þarf að gæta að jafnvægi milli reglulegra 

tekna og þess kostnaðar sem fylgir öflugri hagsmunagæslu, ráðgjöf, fundum og fræðslustarfi. 

11. Lokaorð 

Starfstímabilið 2024–2026 einkenndist af mikilli og 

markvissri vinnu að einu stærsta og langlífasta 

hagsmunamáli Samtaka orkusveitarfélaga: að 

orkumannvirki verði metin og skattlögð með 

sanngjörnum og gagnsæjum hætti og að nærsamfélög 

njóti eðlilegs hluta þeirra verðmæta sem verða til við 

nýtingu orkuauðlinda. Málið hefur verið á dagskrá 

samtakanna frá stofnun þeirra og á þessu tímabili var 

því fylgt eftir með umsögnum, minnisblöðum, 

kynningum og fjölmörgum fundum með ráðherrum, 

ráðuneytum, þingflokkum og sveitarfélögum.  

Þótt lagasetningu hafi ekki verið lokið þegar þessi 

ársskýrsla var tekin saman hefur málið færst verulega 

áfram. Fyrir liggja ítarlegri gögn og skýrari hugmyndir 

um útfærslu en áður og sameiginleg afstaða 

orkusveitarfélaga hefur styrkst. Fráfarandi stjórn 

vonast til þess að þessi mikla vinna skili sér í því að 

málinu verði lokið á komandi starfstímabili með 

lagasetningu sem tryggi sanngjarna, gagnsæja og 

fyrirsjáanlega skattlagningu. Það skiptir þó mestu að 

endanleg útfærsla skili nærsamfélögum raunverulegum 

tekjum, skerði ekki núverandi tekjustofna sveitarfélaga 

og styðji við samfélagslega sátt um áframhaldandi nýtingu orkuauðlinda og uppbyggingu orkuinnviða. 

Fráfarandi stjórn telur mikilvægt að ný stjórn taki strax við keflinu og fylgi málinu fast eftir þar til 

niðurstaða liggur fyrir. Jafnframt þarf áfram að vinna að skattlagningu flutningsmannvirkja, sanngjörnu 

raforkuverði um land allt og skýrri aðkomu sveitarfélaga að ákvörðunum um vindorku, leyfisferla og 

uppbyggingu raforkukerfisins. 

Samhliða þessari hagsmunagæslu hafa samtökin tekið þátt í mótun mikilvægra laga og stefnu um 

raforku, vatnamál, vindorku og uppbyggingu innviða. Samstarf við Samband íslenskra sveitarfélaga og 

Samtök sveitarfélaga á köldum svæðum hefur reynst mikilvægt og sýnt að sveitarfélög ná mestum 

árangri þegar þau tala skýrt og með samstilltri rödd. 

Með uppfærðri stefnumörkun, endurskoðuðum samþykktum, breiðari stjórn, kjörnefnd og markvissari 

upplýsingamiðlun stendur starfsemi samtakanna á skýrari grunni. Fráfarandi stjórn lætur af störfum með 

þá von að sá grunnur og sú vinna sem unnin hefur verið nýtist næstu stjórn til að ljúka stærstu 

hagsmunamálunum og efla enn frekar stöðu orkusveitarfélaga. 

Stjórnin þakkar aðildarsveitarfélögum, samstarfsaðilum, ráðgjöfum og starfsfólki Sambands íslenskra 

sveitarfélaga fyrir gott samstarf, traust og mikilvægt framlag á tímabilinu. 

Fyrir hönd stjórnar Samtaka orkusveitarfélaga 

Ása Valdís Árnadóttir 

formaður 


